
HERRI MAITALE BAT JOAN DA 

Arlo askotan egindako lanaren arrastoa utzi du Juan San Martin idazle eta euskaltzainak: poesia, itzulpengintza, hizkuntzalaritza, kazetaritza, arkeologia, etnografia eta politika, besteak beste 

JUAN LUIS ZABALA XX. mendeko euskal kulturgintzan leku garrantzitsua izan duen herri maitale sutsu eta ekintzaile baten bizitza amatatu zen atzo: Juan San Martin idazle eta euskaltzaina hil zen, 83 urte betetzear eta Eibarko seme kutun izendapena jasotzear zela, gaitz luze baten ondorioz. Hondarribiko Andra Mari parrokian egingo dira haren aldeko hileta elizkizunak, gaur, 19:00etan. Hondarribian bizi izan baita azken hamarkadetan. 

Juan San Martin Ortiz de Zarate 1922ko ekainaren 22an sortu zen, Eibarren. Han bizi izan zen 36ko gerrara bitartean. Gerra piztean, aitak Valentziara jo zuen, Errepublikaren alde borroka egitera. Ama eta lau anai-arrebak ihesi ibili ziren, Arratian, Bibon, Santanderren eta Gijonen. Itsasontzian Bordelerantz zihoazela frankistek atzeman eta Ferrola eraman zituzten. Eibarra itzuli ziren gero.Tornulari lanetan hasi zen, gazterik, baina ez zituen alde batera utzi bere bi zaletasun handi: irakurtzea eta mendira joatea. Irakurzaletasunak euskaraz alfabetatzera eraman zuen; mendizaletasuna, berriz, alor ugaritan erakutsiko zuen jakin-minaren aurreneko agerpena izan zen. 

KAZETARI eta ikerlaria 

Ekintzaile dinamiko eta bizi baten ikuspegitik aritua 

Mendizaletasunarekin lotura zuzena dute Juan San Martinen lehenengo idazlanek: Pirenayca aldizkarian eman zituen argitara, gaztelaniaz. Kultura gaien arloko lehen idazlanak Imanol Berriatuaren Anaitasuna eta Mikel Zaitegiren Euzko Gogoa aldizkarietan eman zituen argitara, 50eko hamarkadaren hasieran. 

Kulturaren ikuspegi dinamiko eta bizia izan zuen beti San Martinek. Herriarekin oso lotua batetik; zabala eta askotarikoa, bestetik. Gai askoren ingurukoak dira, horrenbestez, ikerketa eta kazetaritza arloko bere idazlanak: historia eta historiaurrea, linguistika, artea, bidaia kronikak, arkeologia, etnografiaÉ Lehen liburua 1959an argitaratu zuen, Itxaropena argitaletxearen eskutik: Juan Antonio Mogelen bizitzari eta obrari buruzkoa. 1964an kazetaritza arloko Lauaxeta saria eman zioten, Aostako autonomiaz eta elebitasunaz egindako lan batengatik.San Martin langile nekaezina izan da, eta gai bati edo gehiagori buruzko ikerketan eta dibulgazioan murgildua bizi izan da beti. 

POETA, idazle eta ItzultzAilea 

Erreferentzia garrantzitsua 36ko gerraren osteko poesia gintzan 

36ko gerra ostean, poesia jorratzen lehenengoetako izan zen San Martin. Otsalar ezizenez eman zituen argitara poemak, batez ere Euzko Gogoa eta Olerti aldizkarietan. Erreferentzia garrantzitsua izan zen zen Otsalarren lana garai hartako poesiagintzan. Amodioa, erlijioa, aberria, kezka existentzialistak eta euskara batua izan zituen, besteak beste, poesiarako gai. Francoren diktadura garai gogorrean, ausardi handiko poemak idatzi zituen, Txabi Etxebarrieta etakide ezagunari hil berritan eskainitako eresia, adibidez. 

Hainbat aldizkaritan poemak argitaratu arren, ez zuen poema libururik argitaratu poesia idatzi zuen urteetan. San Martinen poema gehienak gerora bildu ziren liburu batean, 1998an: Giro gori / Tiempo ardiente (1954-1977 liburu elebidunean (EHU, 2001). Felipe Juaristi idazleak atondu zuen Giro gori-ren argitalpena, eta Juaristik itzuli zituen San Martinen poemak gaztelaniara, beste hiru idazleren laguntzaz: Felix Maraña, Jorge G. Aranguren eta Jose Luis Padron.Literatur itzulpengintzan ere aitzindari izan zen San Martin. Rainer Maria Rilke, Salvador Espriu, Ghelderode, Federico Garcia Lorca, Bertolt Brecht eta William Shakespeareren lanak euskaratu zituen, besteak beste, horrelako itzulpenak oso urriak ziren garaian. Lan hori eskertuz, Euskal Zuzentzaile, Itzultzaile eta Interpretarien Elkarteak (EIZIE) ohorezko kide izendatu zuen.Umorezko narrazioak idaztea ere oso gustuko zeregina zuen, eta horren ondorio dira Zirikadak eta Eztenkadak liburuak. Zentsurarekin arazoak izan zituen, liburu horietako narrazio batzuen ondorioz. 

IDAZLEEN BULTZATZAILEA
Liburu kolektiboen eta hitzaurreen egilea 

Idazteko ezik, idazleak bultzatzeko bokazio handia izan du beti San Martinek, eta bokazio horren ondorio dira berak koordinatutako bi liburu kolektibo: Uhin berri, poeta gazteen antologia, 1969an argitaratua; eta Hegatsez, 1971n Serafin Basaurirekin elkarlanean atondua, garaiko hainbat idazleri artikulu bana eskatuta. Besteak beste, Ramon Saizarbitoria, Joxe Azurmendi, Juan Mari Lekuona, Txillardegi, Rikardo Arregi, Gabriel Aresti, Daniel Landart, Xabier Lete, Jon Mirande, Mari Karmen Garmendia, Marijane Minaberri eta Santi Onanidiaren lanak eman zituen argitara liburu horietan. 

Liburu askoren hitzaurreak ere idatzi zituen. Horietako bat Gabriel Arestiren Harri eta herri poema liburuarena da (Itxaropena, 1964). Hitzaurre hori garrantzitsua izan zen liburuak argia ikus zezan. Arestiren ideia eta ikuspegi batzuk aski errebeldeak ziren garaiko euskaltzaleentzat, eta Patxi Unzurrunzaga Itxaropena argitaletxeko arduradunak hitzaurrea idazteko eskatu zion San Martini, Arestiren liburuak harrera leunagoa izan zezan.Horretaz gain, Euskal Herriaren Adiskideen Elkarteak plazaratutako Egan literatur aldizkariaren arduradun nagusia izan zen, 1983tik 1989ra bitarte. Euskal Idazleen Elkarteak ere, EIZIEk bezala, ohorezko bazkideen artean zuen San Martin, urteetako lana eskertzeko. 

EUSKALTZAINA 
Diruzain eta idazkari izana, eta euskaltzainburu orde izendatua.

 Lotura estua izan du San Martinek Euskaltzaindiarekin, aspaldidanik. Eibarren tornulari lanetan aritzen zen garaian, tailerrean entzundako euskarazko hitz batzuen berri ematen zuen artikulua argitaratu zuen Euskera aldizkarian, eta pixka bat geroxeago, 1957ko uztailaren 26an, euskaltzain urgazle izendatu zuten. 

Harrezkero Euskaltzaindiaren batzarretan parte hartzen hasi zen, eta 1964ko abenduaren 18an euskaltzain oso izendatu zuten. Sarrera hitzaldia hamar urte geroago egin zuen, 1974ko irailaren 14an, Urdazubin, Axularren jaioterrian: Literatura landuaren sorrerako giroa, Axularren garaira arte. Jean Haritxelharrek eman zion erantzuna ekitaldi ofizial hartan.1966tik 1978ra bitarte, Euskaltzaindiko idazkaria izan zen San Martin; 1970etik 1978ra bitarte, diruzaina; 1978tik 1988ra bitarte, Jagon sailburua. 1988an esukaltzainburuorde hautatu zuten, baina hurrengo urtean kargua utzi zuen, Euskal Autonomia Erkidegoko Ararteko izendatu zutelako.Arantzazuko biltzar polemikoan, euskara batuaren inguruko erabakiak hartu zirenean, Euskaltzaindiko idazkari lanetan aritu zen San Martin. Nahiz eta ordurako euskaltzain oso izendatua izan, ez zen sentitzen garai hartan bere iritzia irmotasunez agertzeko gai. Dena den, euskara batuaren aldeko jarrera eta jokabidea erakutsi ditu beti San Martinek, euskalkien eta herrietako hizkeren balioa ere aintzat hartzen jakin arren, bere idazlan batzuek argi erakusten dutenez. 

ARARTEKO eta Europako OMBUDSMANEN BURUA 

Joera humanistan oinarritutako justizia zalea 

Euskal Autonomia Erkidegoko Ararteko izendatu zuten San Martin 1989an, eta 1995a arte eutsi zion kargu horri. Horretaz gain, 1994an eta 1995ean Ombudsman Europako Institutuko burua izan zen. 

Esperientzia gazi-gozoa izan zen urte horietakoa San Martinentzat: gozoa, humanismorako bere joerari irtenbidea eman ziolako; gazia, Euskal Herriko politikari askoren jokabideek dezepzionatu egin zutelako.Ararteko izendatua izan aurretik, beste kargu politiko bat izan zuen San Martinek: ESEI alderdiko kide gisa, Euskal Kontseilu Nagusian parte hartu zuen, 1978 eta 1979an, Ramon Rubial presidente zela. Besteak beste, Pablo Picassoren Guernica koadroa Euskal Herrira ekartzeko gestioa egin zuen orduan San Martinek, baina politikariek ez zioten horretarako behar zen laguntza eman. ESEI alderdia desegin zenean, kargua utzi eta inoiz inongo alderditan ez sartzea erabaki zuen. 

SARIAK ETA OMENALDIAK 

Eibarko seme kutun izendatu behar zuten ostiralean

 Datorren ostiralean, ekainaren 3an, Juan San Martin herriko seme kutun izendatzeko asmoa zuen Eibarko Udalak, baina heriotzaren albisteak ekitaldi hori bertan behera uztera bultzatu ditu antolatzaileak. 

«Datozen egunotan, familiarekin elkar hartuta, beste egun bat jarriko dugu zendu zaigun eibartar handi horri merezi duen omena eskaintzearren», iragarri du, agiri ofizial baten bitartez, Iñaki Arriola Eibarko alkateak. Beste sari eta izendapen asko ditu lehendik bereganatuak Juan San Martinek: Euskal Itzultzaile, Zuzentzaile eta Interpretarien Elkarteko (EIZIE) eta Euskal Idazleen Elkarteko (EIE) ohorezko kide zen; Durangoko Argizaiola saria eman zion Gerediaga Elkarteak, 2001ean, Euskal Liburu eta Diskoen Durangoko Azokan; Urrezko Luma eman zion Bilboko Liburu Azokak, 2002an; Donostiako Koldo Mitxelenak kulturuneak bere omenezko jardunaldiak antolatu zituen, 2003ko urrian; Hondarribiko urrezko domina eman eta herriko seme kutun izendatu zuten, 2003an; eta Eusko Ikaskuntzak eta Euskadiko Kutxak Humanitate, Kultur, Arte eta Gizarte Zientzien 2004ko saria eman zioten. 

